დანართი N2

გულის თანდაყოლილი მანკის კარდიოქირურგიული მკურნალობის  ჩასატარებლად განკუთვნილი ინდივიდუალური მატერიალიზებული ვაუჩერის ბეჭდვისა და გაცემის წესი

1. მოქალაქემ, რომელსაც გულის თანდაყოლილი მანკის მკურნალობის ჩასატარებლად ესაჭიროება ინდივიდუალური მატერიალიზებული ვაუჩერი (შემდგომში – „მომლოდინე“), უნდა მიმართოს პროფილურ სამედიცინო დაწესებულებას, რომელიც უზრუნველყოფს მისთვის ფორმა №IV–100/ა -ს გაცემას (სადაც მითითებული იქნება შესაბამისი გეგმიური ოპერაციის საჭიროება).
2. გულის თანდაყოლილი მანკის მკურნალობის ჩასატარებლად განკუთვნილი  ინდივიდუალური მატერიალიზებული ვაუჩერის (შემდგომში – “მატერიალიზებული ვაუჩერი”) მიღების მიზნით, მომლოდინემ ან მისმა კანონიერმა წარმომადგენელმა/ოჯახის წევრმა/ახლო ნათესავმა პირველი პუნქტით გათვალისწინებული დოკუმენტი მომლოდინის პირადობის დამადასტურებელი მოწმობის/დაბადების მოწმობის ქსეროასლთან ერთად, უნდა წარმოადგინოს სოციალური მომსახურების სააგენტოში (შემდგომში – “სააგენტო”), განცხადება სააგენტოს დირექტორის სახელზე ივსება ადგილზე, სააგენტოს ადმინისტრაციის საზოგადოებასთან ურთიერთობის სამმართველოს მოქალაქეთა მისაღებში (შემდგომში – „მოქალაქეთა მისაღები“). თუ მომლოდინე არასრუსლწლოვანია, მაშინ ამ პუნქტით გათვალისწინებულ დოკუმენტებს უნდა დაერთოს ასევე, მისი მშობლების/მშვილებელის/მეურვის/მზრუნველის, პირადობის დამადასტურებელი მოწმობების ქსეროასლები.
3. „მატერიალიზებული ვაუჩერი“ გაიცემა საჭირო დოკუმენტების წარმოდგენიდან არა უგვიანეს 10 (ათი) სამუშაო დღისა.
4. „მატერიალიზებულ ვაუჩერს“ ენიჭება ინდივიდუალური ნომერი. მის წინა გვერდზე დაიტანება შემდეგი ინფორმაცია: ვაუჩერით მოსარგებლის სახელი, გვარი, დაბადების თარიღი, პირადი ნომერი, ვაუჩერის გაცემის თარიღი, ქირურგიული ოპერაციის ღირებულების ლიმიტი, სახელმწიფო პროგრამით დაფინანსების ლიმიტი, ჩარევის სახე. 
5. იმ შემთხვევაში თუ „მატერიალიზებული ვაუჩერი“ გაიცემა მომლოდინის კანონიერ წარმომადგენელზე ან ოჯახის წევრზე/ახლო ნათესავზე, მოქალაქეთა მისაღების თანამშრომლის მიერ, „მატერიალიზებული ვაუჩერის“ წამღები პირის პირადობის დამადასტურებელი დოკუმენტის შემოწმების შემდეგ, ვაუჩერის წინა გვერდზე, მომლოდინის პირადი მონაცემების ქვეშ,  ხელით შეიტანება წამღები პირის სახელი, გვარი და პირადი ნომერი.
6.  ვაუჩერის უკანა გვერდზე მითითებულია ინფორმაცია ვაუჩერით სარგებლობის შესახებ.
7. სააგენტოში რჩება გაცემული „მატერიალიზებული ვაუჩერის“ ქსეროასლი, რომელიც დამოწმებული უნდა იყოს როგორც წამღები პირის, ასევე, მოქალაქეთა მისაღების თანამშრომლის ხელმოწერით და მოქალაქეთა მისაღების მიერ უნდა გადაეცეს სააგენტოს სამედიცინო დაზღვევისა და ჯანმრთელობის დაცვის პროგრამების დეპარტამენტის ჯანმრთელობის დაცვის სამმართველოს (შემდგომში – „სამმართველო”).  
8. სამმართველომ, საჭიროების შემთხვევაში, მოახდინოს მომლოდინეთათვის ვაუჩერის გაცემის შემდეგ, ნოზოლოგიური კოდის ან ასანაზღაურებელი თანხის კორექტირება.
9. „მატერიალიზებული ვაუჩერის“ დაკარგვის შემთხვევაში, მომლოდინის განცხადების საფუძველზე, უნდა გაიცეს ახალი ვაუჩერი იდენტური ნომრით, წინამდებარე წესით დადგენილი მოთხოვნების დაცვით. 
